
GOUVÈNÈ HOCHUL MANDE AJANS ETA YO POU YO ENVESTIGE ANSYEN KAB 
KI KOUVRI AK PLON KE KONPAYI KOMINIKASYON YO TE KITE NAN KOMINOTE 

YO   
   

Depatman Konsèvasyon Anviwònman, Sante ak Fonksyon Piblik yo reponn 
touswit pou envestige ekspozisyon posib ak risk sante akòz ansyen kab ki kouvri 

ak plon yo ke konpayi telekominikasyon yo kite      
   

     
Gouvènè Kathy Hochul jodi a te mande Depatman Fonksyon Piblik (Department of 
Public Service, DPS), Depatman Sante (Department of Health, DOH) ak Depatman 
Konsèvasyon Anviwònman (Department of Environmental Conservation, DEC) an pou 
yo envestige touswit yon rapò resan sou ansyen kab ki kouvri ak plon ke konpayi 
telekominikasyon yo te kite ak risk sante piblik potansyèl ki asosye ak ekspozisyon a 
kab sa yo.        
     
"Sante ak sekirite Nouyòkè yo se pi gwo priyorite administrasyon mwen an, epi n ap 
itilize tout zouti nou gen disponib pou asire kominote yo pa andanje", Gouvènè  Hochul 
te deklare. "Kab ki kouvri ak plon yo reprezante yon gwo menas pou kominote atravè 
New York yo epi m ap mande ajans yo nan Eta a pou yo lanse imedyatman yon ankèt 
konplè. Nou pral kenbe konpayi telekominikasyon yo responsab epi pran aksyon rapid 
pou rezoud nenpòt pwoblèm".     
     
Aksyon jodi a swiv yon  rapò medya sou kab ki gen plon nan gwo ak ti kominote atravè 
peyi Etazini, enkli Eta New York. Rapò a te enkli egzanp yon kab plon ayeryen ki sitiye 
nan yon pak lokal nan vilaj Wappingers Falls, Konte Dutchess, epi li te deklare ke tè 
nan perimèt pak la te gen nivo plon ki wo ki depase sa Ajans Pwoteksyon Anviwònman 
Ameriken an konsidere kòm sekiritè nan tè a nan zòn kote timoun yo jwe. Selon 
diskresyon Gouvènè a, ekspè yo nan eta a ki soti nan Depatman Sante (DOH) ak 
Depatman Konsèvasyon Anviwònman (DEC) an te kòmanse echantiyonaj nan zòn nan 
pou evalye nenpòt posibilite pou gen ekspozisyon a plon.     
    
Gouvènè Hochul te mande Depatman Fonksyon Piblik (DPS) la, regilatè konpayi 
telekominikasyon nan New York yo, ak DEC pou envestige dimansyon preyokipasyon 
potansyèl sa a ki baze sou itilizasyon presedan kab an plon yo. Nan kad efò sa a, ajans 
yo te voye yon lèt bay 246 founisè telekominikasyon ki baze sou enstalasyon Eta a pou 
yo kòmanse konpile yon envantè sou prezans kab ayeryen ak antere, alafwa sou tè ak 

anba dlo, ki gen plon ladan atravè New York. Lèt la mande konpayi telekominikasyon yo 
pou yo bay DPS ak DEC yon envantè plon konplè- ki gen ladan kab ayeryen ak antere 
ke konpayi a posede pou kab ki toujou ap itilize pou bay sèvis ak kab ki p ap itilize ankò 
men ke yo poko retire.         
     
Objektif envestigasyon an se pou pi byen konprann envantè ak kiyès ki pwopriyetè kab 
sa yo nan New York. Yo pral itilize enfòmasyon sa yo pou evalye nesesite pou etap 
siplemantè. Envantè a ap gen ladann kalite kab (kwiv oswa fib) epi si wi ou non li se 
ayeryen oswa antere, ansanm ak vil, lokalite, oswa vilaj kab la ye, non lari kote kab la 
ye, longè kab la, bòn ki pi pre entèseksyon nan kòmansman ak nan fen kab la, ak 
nenpòt lòt enfòmasyon ki t ap itil pou yo fizikman lokalize ak enspekte kab la.       
     
Anplis de sa, Gouvènè Hochul te mande touswit DOH ak DEC pou fè echantiyonaj pou 
plon yon fwa yo te pibliye detay yo te rapòte sou pak Wappingers Falls. Travay la deja 
sou pye epi pak la fèmen pou yon ti tan, kòm prekosyon. Rezilta nan echantiyon sa a 
pral pibliye le pli vit ke yo disponib.     
     
Etid yo montre ke pa gen okenn kantite ekspozisyon a plon ki an sekirite pou timoun yo. 
Plon se yon metal ki ka fè timoun yo mal lè li antre nan kò yo. Plon ka andomaje 
kwasans, konpòtman ak kapasite pou timoun yo aprann. Li ka lakòz tou anemi, domaj 
nan ren, ak pèt tande. Gen anpil sous plon. Nou ka jwenn plon nan pousyè, lè, dlo, tè, 
ak nan kèk pwodwi yo itilize nan ak alantou kay nou yo.     
     
Direktè Egzekitif Jeneral Depatman Fonksyon Piblik Eta New York la, Rory M. 
Christian, te deklare, "Gouvènè Hochul te fè li klè ke premye responsablite nou se 
pwoteje sante ak sekirite kominote nou yo, epi nou pran enstriksyon sa yo oserye. Pa 
konsekan, nou pa pral pèdi tan nan fouye byen fon pou chèche konnen si gen yon 
pwoblèm, ak pi bon fason nou ka rezoud pwoblèm nan si li egziste".    
     
Komisè Sante Eta New York la, Doktè James McDonald, te deklare, "Depatman 
Sante Eta New York pran rapò sou kab ki gen plon trè oserye epi li rapidman mobilize 
nan kowòdinasyon ak Depatman Konsèvasyon Anviwònman an, Depatman Sante Vilaj 
Wappingers Falls ak Konte Dutchess  pou detèmine si kab la poze nenpòt pwoblèm 
sante ak idantifye nenpòt lòt aksyon ki nesesè. Nou kanpe ak Gouvènè a pou nou asire 
sante ak sekirite tout Nouyòkè yo pwoteje, epi n ap mete piblik la ajou sou pwochen 
etap nou yo".   
     
Komisè Depatman Konsèvasyon Anviwònman Eta New York la Basil Seggos te 
deklare, "Ekspè DEC yo travay nan tèt kole ak DOH, DPS, ak anpil lòt patnè eta ak 
federal nou yo pou yo sèvi ak pi bon syans ki disponib pou envestige ak netwaye sit ki 
kontamine yo. Nou kontinye kenbe politè yo responsab pou risk potansyèl pou 
anviwònman ak sante yo kreye epi n ap akselere evalyasyon kontinyèl sou nivo enpak 
ki gen rapò ak plon kab sa yo ta ka genyen sou timoun nou yo ak kominote yo".     

